
КОМИ РЕСПУБЛИКАСА 

ЙÖЗЛЫ ОТСÖГ СЕТАН АГЕНТСТВОЛÖН

ТШÖКТÖД

Коми Республикаса йöзлы отсöг сетан агентстволöн мутас орган – Коми Республикаса йöзлы отсöг сетан агентстволöн Ухта карын опека да попечительство юкöн йылысь положение вынсьöдöм йылысь

Коми Республикаса олöмö пöртысь власьт органъяслöн мутас органъяс котыртан пöрадоклöн 8 пункт збыльмöдöм могысь, мый вынсьöдöма «Коми Республикаса олöмö пöртысь власьт органъяслöн пытшкöсса котыртан типöвöй регламент да Коми Республикаса олöмö пöртысь власьт органъяслöн мутас органъяс котыртан пöрадок йылысь»  Коми Республикаса Правительстволöн 2009 во урасьöм тöлысь 24 лунся 35 шуöмöн тшöкта:

 1. Вынсьöдны Коми Республикаса йöзлы отсöг сетан агентстволöн мутас орган – Коми Республикаса йöзлы отсöг сетан агентстволöн Ухта карын опека да попечительство юкöн йылысь положение содтöд серти.

2. Тайö Тшöктöдыс вынсялö 2010 во тöвшöр тöлысь 1 лунсянь.

Юрнуöдысь                                                                                   А.Н.Крылов

Сыктывкар

2009 вося öшым тöлысь 24 лун

1997 №

Вынсьöдöма 

Коми Республикаса йöзлы отсöг сетан агентстволöн

2009 во öшым тöлысь 24 лунся 1997 №-а тшöктöдöн

(содтöд)

Коми Республикаса йöзлы отсöг сетан агентстволöн мутас орган – Коми Республикаса йöзлы отсöг сетан агентстволöн Ухта карын опека да попечительство юкöн йылысь 

положение

I. Панас 

1.  Коми Республикаса йöзлы отсöг сетан агентстволöн Ухта карын опека да попечительство юкöн (водзö - Юкöн) лоö Коми Республикаса йöзлы отсöг сетан агентстволöн мутас органöн, мый пöртö олöмö опека да попечительство кузя уджъяс, кытчö пырö опекунъяс да попечительяс, а сiдзжö организацияяс  бöрся дöзьöр, кöнi олöны  кывкутны вермытöм либö тырвыйö кывкутны вермытöм граждана.

2. Юкöн пöртö олöмö Коми Республикаса йöзлы отсöг сетан агентстволысь (водзö — Агентство) могъяс да уджъяс тайö Положениеöн урчитöм компетенцияын.

3.  Аслас уджын Юкöн мыджсьö Россия Федерацияса Оланподувлö, федеральнöй оланподув оланпасъясö, Россия Федерацияса федеральнöй оланпасъясö да мукöд нормативнöй правовöй актö, Коми Республикаса Оланподувлö, Коми Республикаса оланпасъясö, Коми Республикаса мукöд нормативнöй правовöй актö, Агентствоса правовöй актö да тайö Положениеö.

4.  Юкöн öтув уджалö Агентствокöд, олöмö пöртысь федеральнöй органъяскöд, Коми Республикаса государственнöй власьт органъяскöд, Коми Республикаса государственнöй органъяскöд, меставывса асвеськöдлан органъяскöд, öтйöза öтмунöмъяскöд да ас эмбуралöм вылö видзöдтöг мукöд организациякöд законодательствоöн урчитöм пöрадок серти.

5. Юкöн веськыда Агентство улын да сы бöрся видзöдö Агентство.

6.  Юкöн лоö юридическöй кывкутысьöн, сылöн эм Коми Республикаса государственнöй канпаса да ас нима печать, уджын мукöд колана печать, штамп да бланк, эм лицевöй да мукöд тшöт банкса учреждениеясын да казначейство органъясын, эмбур, кутшöм сетöма сылы оперативнöя веськöдлан право серти.

7.  Юкöнлöн эм дженьыд ним -  Ухта карын опека да попечительство юкöн.

8.  Юкöнлöн меститчанiн: Ухта к., Чибью улича, 14 керка.

9. Тырвыйö ним:  Коми Республикаса йöзлы отсöг сетан агентстволöн Ухта карын опека да попечительство юкöн.

II. Медшöр могъяс

10. Юкöнлöн медшöр могъяс:

1) пöртны олöмö тыр арлыдтöмаяслысь, сы лыдын бать-мамтöм челядьлысь да бать-мам дöзьöртöг кольöм челядьлысь, государствосянь отсöгын нуждайтчысь челядьлысь, а сiдзжö Коми Республикаса муниципальнöй юкöн мутасын бать-мамтöм челядь да бать-мам дöзьöртöг кольöм челядь лыдысь йöзлысь правояс да подулалöм тöждъяс дорйöм кузя государственнöй политика;

2) дорйыны опекаын либö попечительствоын нуждайтчысь гражданалысь да опека либö попечительство улын гражданалысь правояс да подулалöм тöждъяс;

3) медколанаöн лыддьыны бать-мамтöм челядьöс да бать-мам дöзьöртöг кольöм челядьöс семьяын быдтöм, социальнöй сиротство öлöдöм;

4) отсавны котыртны бать-мамтöм челядьöс да бать-мам дöзьöртöг кольöм челядьöс,   государствосянь отсöгын нуждайтчысь челядьöс видзан, быдтан да велöдан колана условиеяс;

5) дöзьöритны опекунъяс да попечительяс, а сiдзжö организацияяс  бöрся, кöнi олöны  кывкутны вермытöм либö тырвыйö кывкутны вермытöм граждана;

6) видзöдны да веськöдлыны опека либö попечительство улын либö велöдан организацияясö, медицина  организацияясö, социальнöй услугаяс сетан организацияясö да мукöд организацияö, сы лыдын бать-мамтöм челядьлы да бать-мам дöзьöртöг кольöм челядьлы, дöзьöр улö овмöдöм гражданалöн эмбурöн.

III. Веськöдлаiнлöн уджъяс 

11. Юкöн вöчö татшöм уджъяс:

1) эрдöдö да нуöдö  бать-мамтöм челядьлысь да бать-мам дöзьöртöг кольöм челядьлысь,   государствосянь отсöгын нуждайтчысь челядьлысь, а  сiдзжö бать-мамтöм челядь да бать-мам дöзьöртöг кольöм челядь лыдысь йöзлысь учёт;

2) обследуйтö бать-мам дöзьöртöг кольöм кагаöс бытдыны кöсйысь мортлысь (йöзлысь) олан условиеяс, а сiдзжö дасьтö бать-мамтöм кагалысь да бать-мам дöзьöртöг кольöм кагалысь либö государствосянь отсöгын нуждайтчысь кагалысь олан условиеяс йылысь кывкöртöдъяс;

3) устроитö бать-мамтöм челядьöс да бать-мам дöзьöртöг кольöм челядьöс семьяö, а кор абу позянлуныс — велöдан учреждениеясö, медицина  учреждениеясö да социальнöй услуга сетан мукöд организацияö дöзьöр улö;

4) недыр кад вылö устроитö опекаын да попечитальствоын нуждайтчысь тыр арлыдтöмаясöс, а сiдзжö видзö налысь эмбур;

5) сетö челядь йылысь пасйöдъяс банклöн регионса операторлы Коми Республикаса муниципальнöй юкöн мутасын эрдöдöм бать-мамтöм челядь, бать-мам дöзьöртöг кольöм челядь йылысь да татшöм челядьöс збыль оланiн серти семьяö быдтöм вылö абу сетöм йылысь юöр, а сiдзжö граждана йылысь, кодъяс кöсйöны босьтны асланыс семьяö быдтыны челядьöс, юöр;

6) законодательствоöн урчитöм пöрадок серти нуöдö учёт Россия Федерацияса гражданалысь, кодъяс кöсйöны босьтны пи (ныв) пыдди кагаöс (челядьöс);

7) законодательствоöн урчитöм пöрадок серти дасьтö пи (ныв) пыдди челядьöс босьтöм вылö колана материалъяс;

8)  сетö ёрдö пи (ныв) пыдди босьтöм подулалöм йылысь да кагалöн тöждъяслы пи (ныв) пыдди босьтöмлöн лöсялöм йылысь, пи (ныв) пыдди босьтöм киритöм йылысь кывкöртöдъяс, участвуйтö пи (ныв) пыдди босьтöм да босьтöм киритöм йылысь ёрд заседаниеясын;

 9) бöрйö йöзöс, кодъяс кöсйöны босьтны кагаöс (челядьöс) опека, попечительство улö да кодъяс вермöны пöртны олöмö опекунлысь, попечительлысь могъяссö, законодательствоöн урчитöм случай дырйи примитö  опекунöс, попечительöс индöм йылысь, опекунöс, попечительöс могъяс збыльмöдöмысь мездöм йылысь решение;

10) законодательствоöн урчитöм пöрадок да случай дырйи збыльмöдö опекунлысь, попечительлысь могъяс;

11)  бöрйö мортöс (йöзöс), кодъяс кöсйöны босьтны кагаöс (челядьöс) приёмнöй семьяö да кодъяс вермöны пöртны олöмö приёмнöй батьлысь либö мамлысь (бать-мамлысь) могъяссö, сетö приёмнöй бать-мамöн  лоöм йылысь кывкöртöдъяс, кырымалö кагаöс (челядьöс) приёмнöй семьяö сетöм йылысь сёрнитчöмъяс, законодательствоöн урчитöм случай дырйи примитö  пасйöм сёрнитчöм кадысь водз дугöдöм йылысь решение;

12) нуöдö пи (ныв) пыдди босьтöм челядьлысь, опека либö попечительство улын челядьлысь, приёмнöй семьяö быдтыны  сетöм челядьлысь учёт;

13) законодательствоöн урчитöм пöрадок серти дöзьöритö организацияяслöн, опекунъяслöн да попечительяслöн, приёмнöй бать-мамлöн удж бöрся, сетö колана отсöг челядьöс быдтöмын, велöдöмын, медицинскöй могмöдöмын, шойччöмын да прöст кад коллялöмын;

14) законодательствоöн урчитöм пöрадок серти öдйö босьтö кагаöс бать-мам либö мукöд йöз дорысь, кодъяс тöрасьöны сыкöд, сэки, кор кага олöмлы либö дзоньвидзалунлы вöчöны лёктор;

15) котыртö да нуöдö удж социальнöй сиротство  челядькöд чорыда вöдитчöм öлöдöм кузя;

16) дасьтö, збыльмöдö гражданаöс, кодъяс кöсйöны босьтны асланыс семьяö быдтыны челядьöс, дасьтан уджтасъяс;

17) дорйö бать-мамтöм челядьлысь да бать-мам дöзьöртöг кольöм челядьлысь, государствосянь отсöгын нуждайтчысь челядьлысь правояс да оланпасöн подулалöм тöждъяс, отсалö дорйыны  бать-мамтöм челядь да бать-мам дöзьöртöг кольöм челядь лыдысь йöзлысь правояс да оланпасöн подулалöм тöждъяс;

18) сетö тыр арлыдтöмаяслöн эмбурöн вöдитчысь бать-мамлы (оланпас серти мукöд петкöдлысьлы) тыр арлыдтöмалысь чöжöс, сы лыдын сылöн эмурöн вöдитчöмысь тыр арлыдтöмалöн чöжöс, чöжöс кындзи, кутшöмöн тыр арлыдтöма вермö вöдитчыны асшöра, видзöм вылö водзвыв разрешение;

19) законодательствоöн урчитöм пöрадок серти дöзьöритö тöжд улö босьтöмаяслöн эмбурöн вöдитчысь опекунъяслöн да попечительяслöн вöчöмторъяс бöрся; сетö водзвыв разрешениеяс опекунъяслы вöчны, а попечительяслы сетны сöглас тöжд улö босьтöмаяслысь эмбур мырддьöм, сы лыдын вежöм либö козьналöм, сiйöс медалöм (кöртымалöм), дон босьттöг вöдитчöм либö закладö пуктöм кузя сделкаяс вылö, сделкаяс вылö, кутшöмъяс серти тöжд улö босьтöмалöн бырöны правояс, юкöны сылысь эмбурсö либö торйöдöны сылысь пайсö, а сiдзжö быд сикас мукöд сделка вылö, кутшöм серти чинö эмбурыс;

20) примитö тöжд улö босьтöмаяслысь,  бать-мамтöм челядь да бать-мам дöзьöртöг кольöм челядь лыдысь йöзлысь олан правояс доръян мераяс;

 21) примитö законодательствоöн урчитöм пöрадок да ыджда серти бать-мамтöм челядьлы да бать-мам дöзьöртöг кольöм челядьлы,  бать-мамтöм челядь да бать-мам дöзьöртöг кольöм челядь лыдысь йöзлы сьöм, содтöдъяс, пособиеяс, мынтöмъяс сетöм йылысь решение;

22)  примитö попечительлöн тöжд улö босьтыськöд торйöн овны позянлун йылысь решение, примитö тыр арлыдтöмаöс тырвыйö кывкутны вермысьöн (эмансипированнöйöн) шуöм йылысь решениеяс либö дасьтö ёрдö кывкöртöдъяс;

23) сетö ёрдö челядьöс быдтöмкöд йитчöм вензьöмъяс кузя кывкöртöдъяс, орöдö бать-мам (оланпас серти мукöд петкöдлысь) да рöдвуж  костын челядьöс быдтöм йылысь вензьöмъяс;

24) шыöдчö ёрдö бать-мамлысь правояс босьтöм йылысь, бать-мамлысь правояс дзескöдöм йылысь, Россия Федерацияса семья кодексöн урчитöм случайяс дырйи гозйöдчöм вынтöмöн лыддьöм йылысь, пи пыдди босьтöм киритöм йылысь шыöдчöмъясöн да тыр арлыдтöмаяслысь правояс да  подулалöм тöждъяс дорйöм йылысь шыöдчöмъясöн да шыасьöмъясöн; законодательствоын урчитöм случайяс дырйи тайö юалöмъяс кузя вöчö кывкöртöдъяс да участвуйтö ёрд заседаниеясын;

25) законодательствоöн урчитöм случайяс дырйи сетö сöглас шусьыны батьöн;

26) сетö сöглас бать-мамтöм челядьöс да бать-мам дöзьöртöг кольöм челядьöс киритны оланiн либö олан места серти пасъян учётысь;

27) участвуйтö Россия Федерацияса семья кодексöн урчитöм пöрадок серти челядьöс сетöм либö босьтöм йылысь ёрд решениеяс збыльмöдöмын;

28) видзö бать-мамсянь кольöм эмбур юкигöн абу на чужöм наследниклысь тöждъяс;

29) сетö тыр арлыдтöмалысь ов да ним вежöм вылö разрешениеяс;

30) эрдöдö да нуöдö учёт ёрдöн шуöм кывкутны вермытöмаяслысь (тырвыйö кывкутны вермытöмаяслысь);

31) ёрд решение подув вылын урчитö опека улö йöзöс, кодъясöс ёрдöн шуöма кывкутны вермытöмаöн вежöр вылысь вöрзьöм понда;

 32) сетö йöзöс, кодъясöс ёрдöн шуöма кывкутны вермытöмаöн вежöр вылысь вöрзьöм понда, психиатрическöй либö психоневрологическöй учреждениеясö;

 33) шыöдчö ёрдö бать-мамлысь правояс босьтöм йылысь, бать-мамлысь правояс дзескöдöм йылысь, Россия Федерацияса семья кодексöн урчитöм случайяс дырйи гозйöдчöм вынтöмöн лыддьöм йылысь, пи пыдди босьтöм киритöм йылысь, гражданинöс кывкутны вермытöмаöн шуöм йылысь, гражданинöс кывкутны верманаöн шуöм йылысь шыöдчöмъясöн либö  тöжд улö босьтöмаяслысь правояс да  подулалöм тöждъяс дорйöм йылысь шыöдчöмъясöн; законодательствоын урчитöм случайяс дырйи тайö юалöмъяс кузя вöчö кывкöртöдъяс да участвуйтö ёрд заседаниеясын;

34) эрдöдö, нуöдö учёт да урчитö патронаж тыр арлыда кывкутны вермана йöзлы, кодъяс дзоньвидзалун понда оз вермыны асшöра збыльмöдны да дорйыны  ассьыныс правояссö да могъяссö;

35)  законодательствоöн урчитöм пöрадок серти нуöдö тыр арлыдтöма тöжд улö босьтысьяслысь личнöй делöяс;

36) недыр кад збыльмöдö опекунлысь либö попечительлысь могъяс сэки, кор опекаын либö попечительствоын нуждайтчысь мортлы  тöлысьöн абу сетöма опекунöс либö попечительöс;

37) сетö попечительлöн дас квайт арöса тöжд улö босьтыськöд торйöн олöм вылö разрешение сэки, кор тайö оз лёкмöд тöжд улö босьтöмаöс быдтöм да правояс да тöждъяс дорйöм;

38) кырымалö Россия Федерацияса гражданскöй кодекслöн 38 статья серти тöжд улö босьтöмалöн эмбурöн артмöдчöмöн веськöдлан сёрнитчöмъяс;

39) сетö сöглас тыр арлыдтöмаöс психиатрическöя видлавны, овмöдны сiйöс психиатрическöй стационарö, примитны тыр арлыдтöмаöс да йöзöс, кодъясöс урчитöм пöрадок серти шуöма кывкутны вермытöмаöн, сетны психоневрологическöй учреждениеö социальнöя могмöдöм вылö;

40) отсалö лöсьöдны олöм  бать-мамтöм челядьлы да бать-мам дöзьöртöг кольöм челядьлы (18-сянь 23 арöсöдз);

41) участвуйтö тыр арлыдтöмаяслöн делöяс да налысь правояс доръян  комиссияяслöн заседаниеясын, а сiдзжö Коми Республикаса олöмö пöртысь власьт органъяс бердын мукöд комиссиялöн заседаниеясын, кöнi лэптöны тыр арлыдтöмаяслысь правояс да подулалöм тöждъяс;

42) вынсьöдö тöжд улö босьтысьлöн эмбурöн видзöм йылысь, вöдитчöм йылысь да вöдитчöм йылысь опекунлысь (попечительлысь) отчёт;

43) дасьтö да сетö Агентстволы муниципальнöй юкöн мутасын опека да попечительство юкöнын законодательство да мукöд правовöй акт збыльмöдöм кузя отчётносьт (быдтöлысся, кварталса, вося);

44) котыртö удж    муниципальнöй юкöн мутасын опека да попечительство юкöнын законодательство да мукöд правовöй акт збыльмöдöм кузя рöскодъяслысь (збыль да кассöвöй) анализируйтöм кузя;

45) законодательствоöн урчитöм пöрадок серти участвуйтö опека да попечительство юалöмъяслы кузя торъя мога республиканскöй уджтасъяс, Коми Республикаса Юралысьлöн, Коми Республикаса Правительстволöн планъяс да мукöд мероприятие, ведомствоса уджтасъяс, Агентствоса правовöй актъясöн урчитöм планъяс да мукöд мероприятие збыльмöдöмын;

46) котыртö муниципальнöй юкöн мутасын опека да попечительство юкöнын социальнöй тöдчанлуна мероприятиеяс;

47) компетенцияын да законодательствоöн урчитöм пöрадок серти ньöбö тöвар, удж да услуга Юкöнöн ассьыс могъяс збыльмöдöмкöд йитчöм Коми Республикаса государственнöй могъяс вылö;

48) котыртö Юкöнса государственнöй гражданскöй служащöйясöс дасьтöм, выльысь велöдöм да квалификация кыпöдöм;

49)  котыртö йöзлы Юкöнлöн компетенцияö пырысь юалöмъяс кузя юöртан да гöгöрвоöдан удж;

50) ас сёрниöн примитö гражданаöс Юкöнлöн компетенцияö пырысь юалöмъяс кузя, видлалö законодательствоöн урчитöм пöрадок серти гражданалысь гижöда шыöдчöмъяс да норасьöмъяс;

51) котыртö да могмöдö запасын Юкöнса уджалысьяслысь мобилизационнöй дасьтысьöм, мобилизация, воинскöй учёт да бронируйтöм;

52) нуöдö гражданскöй оборона кузя мероприятиеяс Коми Республикаын гражданскöй оборона котыртöм да нуöдöм йылысь положение серти, мый вынсьöдöма Коми Республикаса Юралысьлöн 2008 во йирым тöлысь 13 лунся 97 №-а Индöдöн;

53) котыртö да могмöдö законодательство серти Юкöнын пöжарысь видзчысян мераяс дасьтöм да збыльмöдöм;

54) дорйö аслас компетенцияын государственнöй да оланпасöн доръян мукöд гуся юöръяс;

55) участвуйтö ёрдын, öтув уджалö право видзан органъяскöд Юкöнлöн компетенцияö пырысь юалöмъяс кузя;

56) збыльмöдö законодательство серти мукöд мог.

IV. Удж котыртöм 

12. Юкöнöн веськöдлö начальник, кодöс индö чинö да мездö чинысь  Коми Республикаса йöзлы отсöг сетан агентствоса юрнуöдысь.

13. Нормативнöй корöмъяс серти да медыджыд штат лыд да удждон мынтысян фонд серти Юкöнлысь тэчассö да штат расписаниесö, а сiдзжö Юкöнлысь удж збыльмöдöм вылö бюджет сметаяссö вынсьöдö Агентствоса юрнуöдысь.

14. Юкöнса начальниклöн вермас лоны вежысь, кодöс индöны чинö да мездöны чинысь Юкöнса начальниклöн тшöктöдöн.

15. Планово-финансöвöй да экономика удж, а сiдзжö Юкöнлысь бухгалтерскöй отчёт да отчётносьт вöчöны Коми Республикаса йöзöс социальнöя могмöдан государственнöй учреждениекöд, кутшöм сетö олысьяслы социальнöй отсöг сетiгöн государственнöй услугаяс, сёрнитчöм подув вылын. 

16. Юкöнса начальник:

1)  öткöн веськöдлан подув вылын веськöдлö Юкöнлöн уджöн да ачыс кывкутö Юкöнлы сетöм могъяс збыльмöдысь;

2) индö чинö да мездö чинысь Юкöнса  государственнöй гражданскöй служащöйясöс, кырымалö накöд служебнöй контрактъяс;

3) урчитö могъяс аслас вежысьлы, индö уджмогъяс Юкöнлöн компетенцияö пырысь юалöмъяс решитöм кузя Юкöнса мукöд государственнöй гражданскöй служащöйлы;

4) кырымалö опека да попечитальство йылысь сёрнитчöмъяс (сы лыдын кагаöс (челядьöс) приёмнöй семьяö сетöм йылысь сёрнитчöмъяс), тöжд улö босьтöмалöн эмбурöн артмöдчöмöн веськöдлöм йылысь сёрнитчöмъяс;

5) законодательствоöн урчитöм пöрадок серти вöдитчö Юкöнлы сетöм финансöвöй да материальнöй ресурсъясöн;

6) законодательство серти аслас комптенцияын йöзöдö тшöктöдъяс да тшöктöмъяс Юкöнлöн уджö пырысь юалöмъяс серти, а сiдзжö Юкöнлысь пытшкöсса удж котыртан юалöмъяс серти;

7) вынсьöдö Юкöнса государственнöй гражданскöй служащöйяслысь чина регламентъяс;

8) урчитöм пöрадок серти планируйтö Юкöнлысь удж;

9) законодательствоöн урчитöм пöрадокын аслас уджмогъяс серти сетö Юкöнса государственнöй гражданскöй служащöйяслы класснöй чинъяс;

10) урчитöм пöрадок серти вöзйö сетны Юкöнса государственнöй гражданскöй служащöйяслы почёт нимъяс да ошкыны государственнöй да ведомствоса наградаясöн;

11) кывкутö учётысь, лöсялана органъясö урчитöм формаяс серти ас кадö да тырвыйö отчётносьт сетöмысь, а сiдзжö архивö пыр видзöм вылö документъяс сетöмысь;

12) эскöданпастöг петкöдлö Юкöн государственнöй власьт органъяскöд, меставывса асвеськöдлан органъяскöд да организацияяскöд, а сiдзжö ёрдын, сетö эскöданпасъяс, законодательствоöн урчитöм пöрадок серти вöчö сделкаяс да мукöд юридическöй вöчöмтор;

13) вынсьöдö Юкöнлысь служебнöй распорядок;

14) законодательствоöн урчитöм пöрадокын аслас уджмогъяс серти нуöдö Юкöнса государственнöй гражданскöй служащöйяслысь аттестация;

15) законодательствоöн урчитöм пöрадок серти лöсьöдö Юкöнлысь кадрöвöй резерв;

16) законодательство серти нуöдö Юкöнын кадрöвöй удж;

17) пöртö олöмö государственнöй служащöйяслысь удж видзöм да безопасносьтлöн техника правилöясö кутчысьöм кузя комплекснöй мераяс;

18) пöртö олöмö мукöд уджмог, кутшöмъясöс сетöмаöсь Агентстволы Россия Федерацияса законодательство да Коми Республикаса законодательство серти.

17. Юкöнса начальник да мукöд чина йöз законодательствоöн урчитöм пöрадок серти дисöиплинарнöя кывкутöны налы сетöм могъяс вöчтöмысь либö колана ногöн вöчтöмысь.

18. Юкöнлысь рöскодъяс сьöмöн могмöдö Агентство Коми Республикаса республиканскöй бюджет тшöт весьтö.

19. Агентство координируйтö да видзöдö Юкöнса удж бöрся  сы лыдын урчитöм пöрадок серти нуöдö прöверкаяс Юкöнса сьöма да овмöсса  уджлысь.

20. Юкöн торъя мог серти вöдитчö Юкöнлы сетöм бюджетнöй средствоясöн.

21. Юкöн выль ног котыртöны либö бырöдöны   Россия Федерацияса законодательство да Коми Республикаса законодательство серти.

Коснырева 16032 пас

